
GOUVÈNÈ CUOMO ANONSE PERYÒD APLIKASYON LALWA AVÈK PLIS 
SEVERITE KONT CHOFÈ K AP ITILIZE APARÈY MOBIL YO 

 

“Operation Hang Up” Ap Kontinye Efò Enpòtan Gouvènè a pou Pran Mezi Sevè Kont Moun 
k ap Voye Mesaj Tèks Pandan y ap Kondi 

 

Jodi a, Gouvènè Andrew M. Cuomo te anonse pandan jou fèt Thanksgiving (Aksyondgras) la, 
Lapolis Eta New York pral fè yon kanpay aplikasyon lalwa avèk plis severite ki rele “Operation 
Hang Up” (Operasyon Men Anlè) kont chofè k ap itilize telefòn selilè yo ap lòt aparèy 
elektwonik pandan y ap kondi.  
 

Gouvènè Cuomo di konsa, “Nan jou fèt Thanksgiving nan, n ap pran mezi ki pi sevè pou voye 
yon mesaj aklè ba chofè yo: kite zye ou sou wout la ak men ou sou volan an. Itilizasyon yon 
aparèy mobil pandan w ap kondi se yon bagay ki ilegal, epitou sa mete lavi ak sekirite Nouyòkè 
yo an danje. Mwen di Lapolis Eta a ak ofisye lapolis yo mèsi pou fason yo travay di pou toujou 
ba Nouyòkè yo sekirite.” 
 

Se Administrasyon Nasyonal Sekirite Sikilasyon sou Otowout ki finanse “Operation Hang-up” 
avèk yon Sibvansyon pou Aplikasyon Lalwa kont Chofè ki Distrè pandan y ap Kondi (Distracted 
Driving Enforcement Grant). Sibvansyon an pèmèt Lapolis Eta a konsantre sou resous patwouy 
sou pwoblèm chofè ki distrè pandan y ap kondi, epitou li ogmante sekirite sikilasyon 
konvansyonèl yo a ak efò pou aplikasyon lalwa. Anjeneral, gen plis machin k ap sikile nan jou 
fèt Thanksgiving, epitou operasyon an ap fèt toupatou nan eta a. Avèk sibvansyon sa a, menm 
peryòd aplikasyon lalwa avèk plis severite ap fèt pandan tout ane a.  
  

Joseph A. D'Amico, Sipè-Entandan Lapolis Eta New York, di konsa, “Chofè yo dwe elimine 
distraksyon ak konpòtman ki detounen atansyon yo sou wout la epi ki mete lavi moun an danje 
san nesesite. Pandan peryòd aplikasyon lalwa avèk plis severite, lapolis eta yo ap bay 
kontravansyon pou chofè ki meprize lalwa pou itilize yon aparèy mobil pandan y ap kondi. N ap 
kontinye efò nou pou fè chofè yo distrè mwens pandan y ap kondi pou asire otowout ak sitwayen 
New York yo jwenn pwoteksyon.” 
 

Gouvènè Cuomo te siyen yon nouvo lwa pou bay jarèt pou aplikasyon lalwa kont moun k ap 
voye mesaj tèks pandan y ap kondi nan mwa jiyè a. Lwa a konsidere yon aparèy elektwonik pou 
aktivite tankou voye tèks mesaj pandan w ap kondi kòm yon vyolasyon primè sikilasyon an,  
sa ki bay lapolis pouvwa pou rete chofè yo sèlman poutèt y ap fè aktivite sa a. Answit,  
sanksyon poutèt ou itilize yon aparèy mobil pandan w ap kondi te ogmante ant de (2) pwen  
ak twa (3) pwen.  

